
ده‌نگی‌ با دێ‌، بۆنی‌ باران
شه‌قامه‌كان جمه‌یان دێت 

له‌ پێڵاو
ئێره‌ كۆتایی‌ جه‌نگه‌

زه‌ڕب له‌ هه‌موو شوێنێك ده‌ده‌م ژیان 
نه‌بێت

زه‌مبیله‌كه‌م له‌ ته‌ماشاكردنی‌ هه‌مووشتێك پڕده‌كه‌م 
ته‌نیایی نه‌بێت.

له‌تامی‌  یاده‌وه‌ریی‌ كتێبه‌كانی‌ بن هه‌نگڵم 
وانووسراوه‌....

مناڵیم له‌یارییه‌كانی‌ جه‌نگدا به‌جێما
گه‌وره‌بوونم له‌كۆتایی‌ جه‌نگ  

من نه‌وه‌ی‌ جه‌نگم
قه‌ت نه‌مویستووه‌

ژیان له‌ ته‌ماشاكردنی‌ جگه‌ره‌یه‌كدا به‌مردن بچوێنم
جه‌نگ له‌ مندا ده‌ستیپێكرد

له‌ مندا سروده‌كانی‌ ئه‌زبه‌ركرد
له‌ مندا مردنه‌كانی‌ ژمارد

له‌ مندا نیشتیمانی‌ شه‌هید كرد
جه‌نگ له‌ مندا سوكایه‌تی‌ به‌خۆیكرد

جه‌نگ له‌ مندا كوژاوه‌

من نه‌وه‌ی‌ جه‌نگم
ماڵه‌كه‌م له‌ شه‌قامه‌كان ده‌ڕوانێ‌
ئه‌وه‌ ئاگاییه‌ ئارامیم پێده‌به‌خشێ‌ و

چنگم پڕده‌كاته‌وه‌ له‌ ژیان
ناهیڵێ‌ وه‌ڕسیم به‌رمه‌وه‌ سه‌ر نه‌سه‌بی‌ خۆكوشتن

من ئه‌وه‌تام ئه‌زیزم
ده‌سته‌كانم بگره‌ و بڕۆ تا گه‌یشتن به‌ مۆسیقا

تا گه‌یشتن به‌ عیشق
تا ڕووت بوونه‌وه‌ له‌ به‌رده‌م برینه‌كانی‌ نیشتیماندا

تا ته‌وقه‌كانی‌ ژووری‌ نووستن......گۆرانییه‌ك ماوه‌ بوترێ‌
ڕه‌نگه‌ یه‌كێ‌ له‌ نێوانماندابێ‌. 

تۆ ئێره‌ت بیر ماوه‌؟
له‌م گۆڕه‌پانه‌ ڕژانی‌ مه‌ره‌كه‌بی‌ مناڵیم بۆ نزیكی‌ تۆ به‌جێهێشت 

هێواش هێواش له‌نیگه‌رانیدا بزربووم
هێواش هێواش له‌ نێو بزربووندا داگیرسان 

هێواش هێواش له‌ به‌رده‌م سه‌عاته‌كانی‌ نیگه‌رانیدا گه‌ڕان
من نه‌وه‌ی‌ جه‌نگم

ڕه‌نگه‌ سه‌عاتێكم مابێ‌ بۆ ژیان
 سه‌عاتێك زۆره‌

بۆ ئه‌وه‌ی‌ نیشتیمان به‌رمه‌وه‌ سه‌ر ژه‌مه‌كانی‌ هه‌رزه‌یی
ڕه‌نگه‌ مردن مه‌ترێك لێمه‌وه‌ دووربێت

مه‌ترێك زۆره‌
خۆم تیایدا په‌رشكه‌مه‌وه‌ بوونت

ئه‌گه‌ر مردن كه‌وتۆته‌ گیرفانه‌كانم 
ژیان له‌ جه‌سته‌مدا هه‌ڵمی‌ لێ هه‌ڵده‌ستێ‌

ده‌خوازم خۆت له‌ جگه‌ره‌ داوه‌شێنی‌ و 
هیلاكیم له‌شه‌قامه‌كان كۆكه‌یته‌وه‌ 

